[image: image1.png]Sindicote™

...........



[image: image2.png]


                                                                                                                                                                            [image: image1.png]  

COMUNICÁU DE PRENSA: EDUCACIÓN


SUATEA ESIXE’L FIN DE LA DISCRIMINACIÓN SALARIAL                   N’ ASTURIES Y UN REAL RECONOCIMIENTU DEL LLABOR DOCENTE
La situación nes rellaciones cola alministración asturiana alcuéntrase nun momentu d’estancamientu tres el borrador d’Énteproyectu, de la nomada “Llei de reconocimientu de la función docente “presentáu a los sindicatos de la Mesa Sectorial d’Educación cellebrada'l miércoles caberu. Los representantes del gobiernu nesa mesa atestonen na presentación d’un documentu qu’inora’l refugu a les sos actuaciones nel ámbitu docente amosáu contundentemente nes esitoses movilizaciones del últimu cursu. Magar que reconozan, como fizo’l gobiernu na Mesa Sectorial, que la carrera docente nun esiste, que les actuaciones del gobiernu nun teníen soporte llegal y que les sentencies del TSXA que-y dan la razón a SUATEA sedrán probablemente ratificaes d’equí a poco pol Tribunal Supremu- el gobiernu, na so primer propuesta, anecia nos principios, agora invalidaos, lo que se llamó entós “carrera profesional”: imponer una evaluación pal que-y pete cobrar lo qu’ellos llamen “incentivu”, obligar a pasar una evaluación con  conteníu desconocíu y en casu de nun pasala devolver lo cobrao - tresformáu agora en “anticipu”- y pretender que los milenta docentes discriminaos sigan siéndolo. 
SUATEA, coherente y firme dende mano na so postura énte esti tema, yá amosó la so intención d’emplegar toles víes posibles pa torgar esta situación, incluiyíes les xudiciales, les que, desgraciadamente, tán siendo les úniques capaces de facer reaccionar mínimamente a una alministración que nun atiende más qu’a los sos intereses políticos y s’enfota n’inorar sistemáticamente la voluntá  del colectivu docente manifestada al traviés de les movilizaciones fartucos del despreciu d’una alministración capaz d’esaniciar pagos de forma unillateral en cuenta acatar les sentencies correspondientes, como nel casu de los maestros d’ESO y profesoráu del Conservatoriu.
Dende mano en SUATEA reclamemos con enfotu la negociación, yá que’l diálogu da a los problemes la más aceptable de les soluciones. Nesti sen, SUATEA plantegó na Mesa Sectorial del martes 6 la necesidá d’un verdaderu alcuerdu pa reconocer el llabor docente con una riestra propuestes que tienen de valir pa recuperar la paz social nel  nuestro colectivu, depués de muncho tiempu de dures tensiones. Exemplos de soluciones recién pola vía negociadora tenémoslos en delles comunidaes autónomes, concretamente Cantabria y Castilla-La Mancha, y ellos válenmos de posible modelu y de demostración bultable que ye vidable llegar a dalgo si‘l responsable principal, ye dicir, el toma les decisiones polítiques, ta pol  llabor: xubes salariales lliniales, merma l’horariu llectivu, incrementos retributivos con calter retroactivu; son dalgunos de los avances de los que disfruta’l profesoráu cántabro y castellán-manchego, ente otros, mientres n’Asturies siguimos a lo cabero en materia salarial col agravante de que más de 4000 docentes siguimos cobrando milenta euros menos por facer el mesmu trabayu.
La propuesta pasa, de mano, pol reconocimientu específicu de la xera docente y concrétase, ente otros, nestos puntos:

· Una verdadera homologación salarial con fecha 1 xineru de 2007 con calter llinial pa tol profesoráu, incluyío l’interín, como xuba salarial afitada nel sueldu y incluyida en dalgún de los complementos yá  esistentes. Resolveríase asina la cuestión pendiente de los pagos a los milenta docentes qu’hoi tán inaceptablemente discriminaos. 

· Una meyora de les condiciones llaborales, ente otres la merma del horariu llectivu en tolos niveles educativos, afitamientu na llei de la merma del númberu d’alumnos/es por aula.

· Estabilidá pal profesoráu interín. 

· Desarrollu de la merma, ensin merma económica, del horariu del profesoráu mayor de 55 años, 
· L’aumentu de les gratificaciones por xubilación anticipada LOE, actualmente ente las más baxes del Estáu. 

· Entamu, como yá pasa en delles CCAA, d’un permisu pagáu del tipu añu sabáticu…
(Estes trés últimes conteníes nel articuláu de la LOE como midíes pa reconocer el llabor del profesoráu) 

Estes propuestes deberíen valir como base pa llograr un alcuerdu na educación asturiana, que tien de ser abordáu con tranquilidá y con ánimu constructivu por toles partes. SUATEA enfótase n’algamar esi alcuerdu y propón poro la retirada del Anteproyectu de Llei y l’entamu d’una negociación onde la principal premisa seya la d’acabar cola inaceptable discriminación salarial que los propios tribunales refugaron de forma clara y la segunda seya’l non venceyar les  retribuciones docentes cola evaluación como plantega l’anteproyectu de llei. Reconocer el llabor docente ye vidable y necesario. De nun ser asina, la movilización y les acciones llegales sedrán imprescindibles.
Secretariáu de SUATEA
7-10-2009

SINDICATU UNITARIU Y AUTÓNOMU DE TRABAYADORES DE LA ENSEÑANZA D'ASTURIES 

